
shrIrAmAShTakam 2

శ్రీరామాష్టకమ్   ౨

(ప్రమాణికా  ఛన్దః )
కృతార్తదేవవన్దనం  దినేశవంశనన్దనమ్  ।
సుశోభిభాలచన్దనం  నమామి రామమీశ్వరమ్ ॥ ౧॥
మునీన్ద్రయజ్ఞకారకం   శిలావిపత్తిహారకమ్ ।
మహాధనుర్విదారకం నమామి రామమీశ్వరమ్ ॥౨॥
స్వతాతవాక్యకారిణం తపోవనే విహారిణమ్ ।
కరే సుచాపధారిణం నమామి రామమీశ్వరమ్ ॥ ౩॥
కురఙ్గముక్తసాయకం  జటాయుమోక్షదాయకమ్ ।
ప్రవిద్ధకీశనాయకం   నమామి రామమీశ్వరమ్ ॥ ౪॥
ప్లవఙ్గసఙ్గసమ్మతిం    నిబద్ధనిమ్నగాపతిమ్  ।
దశాస్యవంశసఙ్క్షతిం  నమామి రామమీశ్వరమ్ ॥ ౫॥
విదీనదేవహర్షణం  కపీప్సితార్థవర్షణమ్   ।
స్వబన్ధుశోకకర్షణం   నమామి రామమీశ్వరమ్ ॥౬॥
గతారిరాజ్యరక్షణం ప్రజాజనార్తిభక్షణమ్  ।
కృతాస్తమోహలక్షణం నమామి రామమీశ్వరమ్ ॥ ౭॥
హృతాఖిలాచలాభరం స్వధామనీతనాగరమ్ ।
జగత్తమోదివాకరం నమామి రామమీశ్వరమ్ ॥౮॥
ఇదం సమాహితాత్మనా నరో రఘూత్తమాష్టకమ్  ।
పఠన్నిరన్తరం భయం భవోద్భవం న విన్దతే  ॥౯॥
॥ ఇతి శ్రీపరమహంసస్వామిబ్రహ్మానన్దవిరచితం    శ్రీరామాష్టకం   సమ్పూర్ణమ్  ॥

